
NANOAREN POESIA 

Literaturaren, musikaren eta eskulturaren bidez nanokosmosera hurbiltzeko ikuskizuna prestatu du Fran Lasuenek: 'Gauzakiak eta gizakiak' 

MIKEL LIZARRALDE - DONOSTIA 

Gure gizartean artearen eta zientziaren artean sortutako amildegia txikitzeko asmoarekin, musika, poesia, eskultura eta zientzia irudiak uztartzen dituen ikuskizuna prestatu berri du Fran Lasuenek: Gauzakiak eta gizakiak / Nanokosmosa. Jatorri zientifikoko irudiak oinarrian hartuta, Lasuenek gure pertzepziotik kanpo gelditzen den nano mundura bidaia bat proposatu du, eta horretarako, JosAnton Artzeren eta Joan Brossaren poesia baliatu ditu berak ikuskizunerako espresuki egindako musikarekin batera. Performance-a gaur aurkeztuko du Bilbon, Zientziaren eta Teknologiaren III. Astearen barruan. 

Gauzakiak eta gizakiak / Nanokosmosa ikuskizunerako, Victor Franco Puntes kimikari kataluniarrak eginiko Promenade in nanoland (Nano herrialdera bidaia) irudi lanean oinarritu da Lasuen. «Garbi nuen irudien arloaren edukiak guztiz zientifikoa izan behar zuela; alde horretatik ezin genuela gezurrik kontatu». Mikroskopio elektroniko batekin hartutako irudiek osatzen dute Franco Puntesen obra, baina horrek «istorio poetiko» bat kontatzeko bidea eman dio musikariari. Izan ere, emanaldian ikuskizunari dagozkion elementuak gailentzen zaizkio kutsu didaktikoari. «Nano mundua da performance-aren ardatza, baina batez ere musikaren, literaturaren eta irudiaren zaleentzat dago prestatua». Hain zuzen ere, Lasuenek biolinarekin eta Jon Etxeandiak klarinetearekin Lasuenek berak konposatutako pieza bat jotzen dute zuzenean eta Esther Velascok eta Eduardo Gorriñok, berriz, Artzeren eta Brossaren poemak irakurtzen dituzte. Halaber, ikuskizunak Jose Ramon Andaren eta Jose Zugastiren eskulturen gaineko mikrobidaia bat ere proposatzen du. «Mikrokamerek eskulturen gaineko irudiak erakutsiko dizkigute. Azken batean, ikusten dugun munduaren azpian partikula nanoz osaturiko beste mundu bat dagoela ikusiko dugu». 

Unibertsitatea gizarteratzeko tresna 

Egitasmoa Euskal Herriko Unibertsitateko Sanchez Mazas katedratik sortu zen. Katedra honek zientziaren eta teknologiaren arteko harremanak eta horiek gizartean duten eragina aztertzen ditu, baina, Lasuenek dioenez, batzuetan ez zaio erraza egiten bere lana ezagutaraztea. «Unibertsitateak gizartearekin duen harremana nahiko ahula da, eta, hori dela eta, galdetu zidaten ea diseinatuko nuen emanaldi bat nano mundua azaltzeko; modu ludiko eta ikusgarri batean gaia kalera ateratzeko». Lasuenek erronka bere gain hartu eta zientzia irudiak poesia, musika eta eskultura biltzen dituen emanaldi batekin jantzi ditu. «Oso teknologoa ez naiz, baina interesgarria eta polita iruditu zitzaidan halako lan bat egitea». 

Sanchez Mazas katedrak eta Donostiako Koldo Mitxelena kulturuneak lankidetza hitzarmena dute sinatua, eta, ondorioz, Donostiako kultur guneak ekoitzi du ikuskizuna. Hain zuzen ere, hurrengo urteko otsailean KM kulturuneak aurkeztuko du ikuskizuna Donostian. Horren aurretik, ordea, Gauzakiak eta gizakiak ikuskizunaren beste hiru emanaldi ere eskainiko dituzte; hirurak Saretek Zientzia, Teknologia eta Berrikuntzaren Euskal Sareak antolatutako Zientziaren eta Teknologiaren III. Astearen barruan: gaur Bilboko Bilborock aretoan, ostegunean Gasteizko Florida kultur etxean eta igandean Zamudioko Parke Teknologikoan. 

Ezaguna musikan eginiko lanagatik bada ere, Lasuen «filosofiaren eta historiaren mundutik» dator: «Nahiz eta beti musikaren alorrean aritu naizen, sasoi batean irakaskuntzaren alorrean ere jardun nuen, eta beti izan dut kezka bat zientzien eta letren artean dagoen hausturagatik». 
Artzeren eta Brossaren poesia 

Bakoitzak bere ezaugarriekin, hala JosAnton Artzek, nola Joan Brossa kataluniarrak «poesia bisuala» deiturikoa jorratu dute zenbaitetan, eta hori dela eta, haien testuak aukeratu ditu Lasuenek ikuskizunerako. Artze aspalditik ezagutzen du musikariak. «70eko hamarkadan ikuskizun multimedia eta performance-ak egiten genituenetik ezagutzen dut eta orain berriro egin ahal izan dut lan berarekin». Brossari dagokionez, «poesia bisualaren eremuan sekulako abangoardia lana» egin zuela deritzo Lasuenek: «Objektu eta eszena poesia landu zuen eta beti izan zuen dimentsioen eta eskalen gaineko kezka bat». 

Planteamendu batzuetan, egile biak bat zetozela iritzi zion musikariak, eta hori dela bakoitzaren zortzi testu aukeratu ditu ikuskizunerako. Artzek, gainera, argitaratu gabeko bi poema utzi dizkio Lasueni. 
